
Pennod 14 
Cynllunio’r gweithlu

Ar ei ffurf symlaf, mae cynllunio’r gweithlu yn ymwneud â ‘cheisio rhagweld y galw yn y dyfodol am fathau 
gwahanol o staff. Mae hefyd yn ceisio sicrhau bod y cyflenwad yn cyfateb i hyn’. Felly, mae cynllunio’r 
gweithlu yn cynnwys edrych tua’r dyfodol a barnu lefel y galw am sgiliau o fewn y busnes. Hynny yw, mae’n 
golygu sicrhau y bydd nifer cywir y gweithwyr, gyda’r sgiliau cywir, yn gwneud y swyddi cywir, ar yr adeg gywir 
ac yn y lle cywir.

Bydd cymharu’r gweithlu presennol a’r gweithlu y bydd busnes yn dymuno’i gael yn y dyfodol yn amlygu 
prinder, gormodedd a bylchau mewn sgiliau. Mae’n bosibl gwneud hyn trwy gynnal archwiliad sgiliau o’r 
gweithlu presennol i weld pa sgiliau a phrofiad sydd gan y busnes. Os oes unrhyw fylchau’n cael eu nodi, 
dyna fydd ffocws cynllun manwl ar gyfer y gweithlu. Bydd cynllun y gweithlu yn datblygu ac yn gweithredu 
strategaethau a fydd yn adeiladu’r sgiliau a’r gallu perthnasol sydd eu hangen i’r busnes lwyddo.

Gall problemau staffio ddigwydd yn y tymor hir am nifer o resymau. Gall y rhain fod yn broblemau staffio 
mewnol neu’n ffactorau allanol. Mae problemau staffio mewnol yn cynnwys colli staff, ymddeol, hyfforddiant, 
dyrchafu, hyblygrwydd. Mae ffactorau allanol yn cynnwys newidiadau yn strwythur y boblogaeth, polisi’r 
llywodraeth, newidiadau yn natur diwydiant, cystadleuwyr, diweithdra, a’r sgiliau sydd ar gael.

Nid yw cynllunio’r gweithlu yn golygu recriwtio bob amser – gall olygu cael gwared â gweithwyr hefyd. Mae’n 
bosibl gwneud hyn trwy ddiswyddo (yn wirfoddol ac yn orfodol), cynlluniau ymddeoliad cynnar a gadael i 
‘golli naturiol’ ddigwydd (gweithwyr sy’n gadael i fynd i swyddi eraill neu sy’n ymddeol heb fod gweithwyr 
eraill yn cael eu cyflogi yn eu lle). Un rheswm pam mae cynlluniau colli gwaith ‘torfol’ (mass) yn cael eu 
beirniadu yw mai’r gweithwyr sy’n dewis gadael yn aml yw’r rhai sy’n ei chael hi’n gymharol hawdd dod o hyd 
i swydd newydd. Ar y llaw arall, mae sgiliau’r bobl sy’n aros yn llai gwerthadwy (a defnyddiol). Gall cynlluniau 
ymddeoliad cynnar gael gwared ar y rheolwyr mwyaf profiadol a bydd eu sgiliau’n cael eu colli i’r busnes am 
byth.

Dyma’r prif ffactorau sy’n dylanwadu ar gynllunio’r gweithlu:

• Bydd amcanion y busnes, fel cynyddu allgynnyrch neu agor canghennau newydd, yn anochel yn galw 
am fwy o weithwyr.

• Newidiadau i’r farchnad lafur – mae tueddiadau’r farchnad lafur yn achosi goblygiadau ar gyfer 
recriwtio a chadw staff. Mae prinder cynyddol o beirianwyr gan fod llai o israddedigion yn dewis 
astudio’r ddisgyblaeth hon.

• Newid demograffig a newid cymdeithasol – mae newidiadau demograffig, fel y boblogaeth sy’n 
heneiddio yn y Deyrnas Unedig, yn effeithio ar y galw am y cynhyrchion a’r gwasanaethau y mae eu 
hangen ar y grŵp oedran hwn, ynghyd â chyflenwad y gweithlu.

• Newid technolegol – mae newid technolegol yn arwain at newidiadau mawr mewn ffyrdd o weithio a’r 
sgiliau y mae eu hangen yn y gweithlu. Erbyn hyn, gall llawer o dasgau gweithwyr llaw gael eu cyflawni 
gan dechnoleg robotaidd, gan arwain at lai o alw am fathau penodol o lafur.

Manteision cynllunio’r gweithlu

Mae nifer o fanteision pwysig i fusnesau sydd â rhaglenni effeithiol ar gyfer cynllunio’r gweithlu. Mae 
cynllunio’r gweithlu yn hanfodol ar gyfer helpu busnesau i fynd i’r afael â phroblemau fel prinder staff a rheoli 
costau staffio. Gall helpu i sicrhau bod cynhyrchion a gwasanaethau o ansawdd yn cael eu cynhyrchu.

Yn ogystal, bydd cynllunio’r gweithlu yn helpu busnes i wneud y canlynol:

• penderfynu faint o weithwyr y mae eu hangen ac y bydd eu hangen;
• rheoli’r gwariant ar gyflogaeth trwy ragweld newidiadau;
• sicrhau bod digon o hyfforddiant a datblygu priodol yn cael eu darparu;
• ymdopi â chyfnodau prysur a thawel yn y cyflenwad sgiliau gwahanol a’r galw amdanyn nhw;
• cyflwyno gwell gwasanaeth i gwsmeriaid;
• gostwng trosiant gweithwyr;
• gweithredu polisïau amrywiaeth; 
• rheoli perfformiad staff ac absenoldeb oherwydd salwch.

Themâu ar gyfer trafodaeth

Beth yw archwiliad sgiliau?

Dywed cyfarwyddwyr Cydffederasiwn GIG Cymru y bydd diwygiadau o fudd i wasanaethau iechyd yn y 
tymor hir.

http://www.walesonline.co.uk/news/health/welsh-nhs-confederation-director-says-6298568

Eglurwch pam mae angen cynllunio’r gweithlu yn well yn GIG Cymru.

Eglurwch pam mae Barclays yn torri ei weithlu. Beth yw canlyniadau dilyn cynllun radical i’r gweithlu?

https://uk.finance.yahoo.com/news/barclays-planning-slash-workforce-075134891.html


